
        
            
                
            
        

    
	АЛИШЕР НАВОИ

	 

	САКИНАМЭ

	“Улсын Хэвлэлийн Газар” Улаанбаатар хотноо 1981 онд эрхлэн хэвлүүлсэн “АЛИШЕР НАВОИ : УЯНГЫН ШҮЛГҮҮД” (Орчуулсан Л. Дашням, Д. Алтанхуяг) номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Алтанхуяг

	 

	 

	САКИНАМЭ

	 

	Сөнчинд зориулсан дуулал

	 

	* * *

	Өө сөнчин хаан цомыг өг

	Өнгөт бадмаараган дусал бялхан байна.

	 

	Домбо дүүрэн бадмаараг эрдэнэс халгин байвч

	Эд бүхнээс тодрох нэгэн байна.

	 

	Галд улайдсан тах адил дөл татуулагч тэр

	Хаан титмийн бадмааргаас ч эрхэм буюу

	 

	Өрвөлзөх галын туяагаараа түүний гэрэл

	Үзэсгэлэнт дагинас, ертөнцийн жавхааг дармуй.

	 

	Жемшидийн таалж дарс шимдэг аяганд тэр

	Жаргалант хорвоогийн наран адил дүрэлзмүй.

	 

	Хөлтэй их найрт дөнгөж ирэв үү үгүй юу

	Хаан ширээнээ Жемшид наран адил заларсан юм.

	 

	Бүх шах түүний дэргэд ерийн л хаалгачийн дайтай

	Бидний оюун ухаан ч бодлогогүй явдалд автана.

	 

	Тэнгэрлэг түүний тушаалыг хаан ч болов сонсож

	Тэрслэх хэл амгүйгээр султан ч болов дагана.

	 

	Хаан төрийн нь суудал тэнгэрт хүртэл мандаж

	Хатан зоригт дайчид нь одод адил олон

	 

	Өнгөт бадмаараг адил дөл татуулагч

	Үүрийн алтлаг туяа шиг дарс түүнд барьцгаана.

	 

	Дөнгөж түүнийг дурсан ярихад л

	Дүрэлзэх гал шиг гайхширалд би автана,

	 

	Хар ус уудаг шиг шах дарс залгилаг

	Харин шавхрууг нь надад л өгч байг.

	 

	Тагшны амсар бялхтал дарс бидэнд аялгахад

	Тэвчин барьж чадахгүй ээ би халамцуугийнхаа үгийг

	 

	«Далай шиг сэтгэлт шах чи үүл адил өгөөмөр

	Даамай уудам огторгуйн гүн адил алдартай

	 

	Тэнгэр огторгуй гэдэг хамелеон адил хувирамтгай

	Түүний хувь зохиол өөрийн гэсэн хуультай.

	 

	Хэргэм зэрэгтэн хаад мөнх биш ээ

	Хүн бүхний амьдралын аз жаргал хуурмаг аа

	 

	Аливааг мэдэгч бүхэнд дадлагат

	Аллахын алдрыг өргөгч шах чи ч түүний туурвил

	 

	Хорвоо дэлхийг дагуулагчид, шахууд бүгд

	Хар шороонд хэдийнээ дугжирсан шүү.

	 

	Хушенг, Каюмерс хаана байна, хэлээч, хаана байна!

	Хаан ширээ, титэм нь хаана байна, хэлээч, хаана байна!

	 

	Жемшид, Феридун хаана байна, ингэхэд ер нь!

	Жам ёсонд өршөөгдсөн хэн байна, ерөөс!

	 

	Хаана байна Кенияд, Саманидийн удам!

	Хаана байна, Искандр, Ашканидийн удам!

	 

	Рустам ч алга, Сам ч бас алга

	Уусан шингэжээ хөрсөнд Яздигред, Бахрам ч бас.

	 

	Хаад хаана байна, өвөг Чингис нь хаана байна!

	Хүчирхэг их хаан Өгөөдэй хаана байна!

	 

	Хорвоо дэлхийг эзэгнэсэн Төмөр хаана байна!

	Хосгүй их армитайгаа сүйрсэн биш үү.

	 

	Эцэг өвгөд чинь болох хүүхдүүд нь ч алга аа

	Энгүй зоригт ах нар чинь болох ач нар нь ч алга аа

	 

	Тэнгэр бурхан гэгч хорслонгийн ухаантай юм шүү

	Тэтгэж бидэнд өгснөө буцааж авдаг юм шүү.

	 

	Хаан суудлыг нь наранд хүртэл мандуулчхаад

	Хайрлаж энэрэлгүй тэд шороонд булж байсан

	 

	Зугаа цэнгэлийн бал уун жаргагч

	Зуун цом хор хөнтөрч байдаг юм шүү дээ.

	 

	Хувь заяа гэгч тэнэгээс ч цэцнээс ч хүчтэй

	Хоромхон ч завсарлахыг мэдэхгүй Мессия Хизратай марган байна.

	 

	Хаан гуйлгачны аль аль нь мөнх бус

	Хамгаас үнэн, үгээр илэрсэн нь энэ байна.

	 

	Бурхан тэнгэрийг зуурхан ч бүү март

	Бусдаар өөрийгөө хэзээ ч бүү тайвшруул

	 

	Өршөөнө гэж найдан түүнийг хүлээ

	Өөртөө тохиох хилэнгээс үргэлжид бүү эмээ.

	 

	Аз жаргалтай амьдарч амгалан байг гэж

	Ард түмэн улс орондоо үнэнч бай.

	 

	Бат цайз болсон бурхан тэнгэртэй байсан цагт

	Бүхнээс хүчтэй чи.

	 

	Будилшгүй үнэн, туг чинь болох ёстой

	Үүрэг зорилгоо биелүүлэхдээ үргэлжид хөгжүүн бай.

	 

	Үйлт гацаал зовлон өнгөрөхийг зүрхээрээ мэдрэн бай

	Наргиан цэнгэлийг умартаж болохгүй ээ бид

	 

	Нартын баялаг гэгч мөнхийн юм бишээ

	Амарлингуй байдалд зуурхан ч бүү авт.

	 

	Ард олондоо үнэнч бай, цэнгэлийг бүү март

	Угтан ирэх агшин бүрийг урьдчилан харах аргагүй

	 

	Улиран одсон цагийг хөөн гүйцэх аргагүй

	Уйтгар гунигт автлаа ч зочдын дунд хөгжүүн бай

	 

	Уу, нарги тэдэнтэй, гоёлынхоо дээдийг өмс

	Амгалангийн дээдийг хүмүүст эдлүүлэх аваас

	 

	Аугаа тэнгэр тэтгэнэ, таална чамайг

	Аварна хамгаална чамайг

	Энэрэнгүй, өршөөнгүй явбаас чи энэ амьдралд

	Элж хальсан хойноо ч жаргалтай байх болно чи.

	 

	* * *

	 

	Өө сөнчин дарс хундагалаач, надад

	Өнгөт бадмааргаар гэрэлтэг тэр.

	 

	Өнгө нь зөвхөн ийм гэж бүү ярь

	Өөрөө энэ чинь бадмааргийн дээд бадмаараг.

	 

	Энэ насны амьдралыг уртасгагч ид шидэт мөнхийн ус

	Исагийн амьсгалтай түүнийг зүйрлэцгээ.

	 

	Хоромхон ч болсон өөрөө өөрөөсөө ангижиръя гэж

	Хосгүй шидэт энэ ундаанд шимтнэм би.

	 

	Эрхэм шахаас сална гэдэг хэцүү хэцүү

	Энийг бол үгээр илэрхийлэх аргагүй.

	 

	Шахын гавьяанд хэмжээ хязгаар үгүй

	Сарны доорх хорвоог үйлсээрээ тэр шагшуулсан.

	 

	«Таван найргийн» минь үсэг бүхэнд бас тийм

	Тоолж баршгүй сувд эрдэнэс бий.

	 

	Бичиж туурвисан бүтээл юугаан би

	Бахдан шагшин шахд зориулъя.

	 

	Хэтэрхий юм гаргасан байж мэднэ би

	Хэрэгтэй сургаалаар яриагаа шахсан байж мэднэ.

	 

	Элдэв амлалт оюун ухаанд хэрэггүй шиг

	Эрхэм түүнд зөвлөгөө хэдий хэрэггүй ч

	 

	Хаан хүү бүгдийг нь тогтоон санавал санаг

	Халамжит шах бүгдийг нь тогтоон санавал санаг.

	 

	Тэнүүхэн сэтгэлдээ үнэнч зарцаа болгоогч

	Тэнгэрийн нөхөр түүнд тэд минь юуны хэрэгтэй билээ.

	 

	Өө би түүний таалалд дахин нийцсэн сэн бол

	Өнгөт их жавхааг нь дахин нэг харсан сан бол.

	 

	* * *

	 

	Уусан бүхэн нь баясан байгаа тэр газарт

	Уухад мансууруулагч дарсыг надад өг, өө сөнчин.

	 

	Үнэрт нь л хэн хүнгүй мансуурах

	Үлэмжийн сайхан ундаан бол дарс юм шүү

	 

	Энэлэн хагацах зүрхний цус шиг

	«Ирак» аялгуу ундранхан хангинана.

	 

	Өө, хөгжимчин эгшиглэнт ая барь

	Үлэмжийн Хусейний аяс намбыг үзүүл

	 

	Амьд цэцгийн баглааг Хусейний үгээс өргө

	Агуу гайхамшигт шүлгүүдийг Гарибын найргаас хайл

	 

	Саз хөгжмийн аялгуугаар баяслыг надад төрүүл

	Санаа сэтгэлийн минь гунигийг баяр хөөрөөр тайл

	 

	Ховор нандин үйлсэд шахууд дуртай байдаг юм,

	Хурц цэцэн үг, шүлгийг анхаарч сонсдог юм.

	 

	Тэнгэр тэднийг бидний хувьд таатай байхаар бүтээсэн

	Тэгээд ч тухай нь бид үеийн үед яринам

	 

	Өөр шиг нь харин шахын үг

	Өгөөмөр таатай байг бидэнд.

	 

	* * *

	 

	Өө сөнчин амсрыг нь бялхтал хундагал

	Өг, өг зочдод мэхийн байж барь.

	 

	Дарс гэгч баясгалангийн эх ундарга

	Даруу төлөв, төвшин занг заяах хувьтай.

	 

	Мервд хандан сөгдөн мөргөлөө ч

	Миний хараа тэнгэрийн мандлаас дээгүүр байг.

	 

	Санжарын засаглалыг хэн нь залгах гэж байна!

	Санавал лав хоёр дахь, гурав дахь Санжар гарна биз.

	 

	Уй гашуу хосолсон сарны доорх хорвоод

	Урьдын дурсамж гижиг адил сэргээнэ.

	 

	Абдулмухсин шахын өнгө зүс нь сайхан

	Аз жаргалын эрхээр оргилд хүрвэл хүрэг тэр.

	 

	* * *

	 

	Өө сөнчин сарнайн өнгөт дарс хундагал

	Өөрийн минь хундаганд тэр ягааранхан цутгаг

	 

	Сэтгэл анагаах шидтэй дарс

	Сэтгэх оюуны шимт тэжээл

	 

	Хавараны бахархдаг алтан зул шиг л тэр

	Халгин байдаг юм алтан хундаганд.

	 

	Хаан хүүг уруул дүрэн шимэхэд тэр

	Хосгүй сарнай шиг туяаран байг.

	 

	Хувь заяаны гэсгээл ирэн иртэл

	Хундагатай дарс нь үл дундран мэлмэрч байг.

	 

	* * *

	 

	Өө сөнчин дарс гэгч ундран ундран

	Өрвөлзөх галын илч, голын мөс шиг ариухнаа цутган байг.

	 

	Ковсарын адил сэтгэлийг сэргээж

	Тамын гал шиг дотроос төөнөг.

	 

	Уучхаад би тэр нэг зайгуул амьтан хоосон үгтэн шиг

	Улс амьтныг үймүүлэхэд ямагт бэлхэн байдаг

	 

	Ертөнцийн нууцыг уудлан илчилчхээд тэр

	Ердөө ч ажрахгүй дарс уун байдаг юм.

	 

	Залагийн хүү ерийн нэг хаалгач Рустам

	Зам зуурын бүхнийг давж оргилд гарсан юм.

	 

	* * *

	 

	Тал саран хундага бидэнд өг

	Тэнгэрийн нар шиг дарс сөгнө сөнчөөн.

	 

	Нэгэн бол Бадахшаны нал эрдэнэ шиг гялалзаж

	Нэгэн бол наран эрдэнэ шиг нүд гялбуулаг.

	 

	Алтрах дусал нь од адил гэрэлтэн гийж

	Аугаа тэнгэрийн цахилгаан адил очтоно

	 

	Тал саран хундага бидэнд барь чи

	Тэнгэрлэг Балхын шахыг алдаршуулан барь.

	 

	Аливаад шударга, ухаалаг түүнийг

	Хусейн Ибрагим гэж өргөмжлөн дууддаг юм.

	 

	Улс орон нь бусдын дунд алаглах цэцэрлэг

	Улсын нь хэл алс холын Хиндустан.

	 

	* * *

	 

	Гайхамшигт шидэт дарс мэлтэлзсэн

	Галтай цэнгэлийн хундагыг барь сөнч өө.

	 

	Хундагатай дарсыг тогтоомогц сэтгэл нь сэргэн

	Хэлгүй хүн ч ярьж эхэлнэ.

	 

	Дарс гэгч уран үгийг ундруулна

	Даруй үгс сувд адил хөвөрнө.

	 

	Ууж халамцаад сэтгэл нь сэргэсэн шах

	Улс амьтанд алт эрдэнэс бийлэгжүү тараана.

	 

	Хүслийг нь гартаах саад тотгор гэж үгүй

	Хосгүй цэнгэлд нь зуун жил ч ихдэхгүй.

	 

	* * *

	 

	Өө сөнчин хатдын хундага сайхан

	Өгөөмөр цэнгэлээр сэтгэл түүнээс ундаалдаг юм.

	 

	Тунгалаг горхи дахь наран адил

	Тэр хундаганд дарс ч хүртэл ариухан.

	 

	Цэцэрлэгийн зулзаган агар модод ч

	Цэмцгэрхэн энэ хундаганаас уухад бэлхэн байгаа.

	 

	Дарс гэгч хаадын найрт эрхэм

	Даяарын дундаас ялдам нь хатдын үзэсгэлэн гоо.

	 

	Хэлэх ярих нь хамаг бүхэнд нь дүйцсэн

	Хүн л чухамдаа удам залгах хувьтай.

	 

	Өө сөнчин тэр л хундага дахь сарнайн үнэр

	Өгөөмөр ариунаар түмний сэтгэлийг анагаана.

	 

	Шөнийн харанхуйг зулын гэрэл гийгүүлэх шиг

	Сэтгэлийг халамцуулан биднийг тэр баясгана

	 

	Энэ л хундаганд уруул хүрмэгц баясалд умбаж

	Эрхэм хаан хүүгийн мэлмийн гэгээ өөрт минь тусна.

	 

	Касым Анвар дэмжлэг зөвлөгөөгөө түүнд

	Хайрлах юмгүй он улиртал өгөг.

	 

	Жавхлан төгс түүний үйлс ариун байж

	Жаргал цэнгэл дунд үеийн үед умбаг.

	 

	* * *

	Өө сөнчин энэрлийн хундагыг барь надад

	Өнчрөн үлдээд ганцаараа уунам, дахин барь.

	 

	Харь холд цөлөгдсөн хоёр хүнийг би

	Халамцанхан суутлаа гэв гэнэт дурсав.

	 

	Төрөлх нутаг, элгэн саднаасаа холд

	Төлөвлөсөн бүхнээ санагалзан байгаа тэд.

	 

	Харь газар яаж байгаа бол тэд!

	Харьд ер нь бидэнд амаргүй байдаг биш үү.

	 

	Аз жаргалын од ахиж гийхгүй тэнд

	Анд нөхдөөс хол төөрч будилж яваа биз.

	 

	Хөөрхий тэд ер нь шахыг зүүдэлдэг болов уу!

	Хойно хоцорсон бүхэн нь харагддаг болов уу нойронд нь.

	 

	Анд нөхдөө мартахгүй ээ би, хоёр хундага сөгнө

	Алдрыг нь дурдан байж эргэн саная би.

	 

	Хөөрхий тэдний минь тухай шах бодож үзсэн сэн бол

	Хэдийнээ тэд төрөлх нутагтаа ирэх сэн.

	 

	* * *

	 

	Чавхдасны аялгуунд хундага барь надад, сөнч өө

	Феридуны туурвисан дууллыг эхэл.

	 

	Аяганд мэлмэрэх дарс алтлаг өнгөтэй

	Аялгуут шүлгээс сайхан юм хорвоо дэлхийд үгүй.

	 

	Аялгуулан дуулж шүлгийн мөрөнд шингээ

	Аугаа зохиогчид нь дарс сөгнөн барь.

	 

	Ухаан бодлоороо тэр зүүдний мананд умбуулан байж

	Ууг, хоёр хундагыг, эрхэм нөхдийн минь дурсгалд.

	 

	Шавхрууг нь харин надад өг, тэгвэл би

	Шавхан ууя сүүлчийн балгыг, тэр л хоёр хундаганаас.

	 

	* * *

	 

	Өө сөнчин, цэнхэр хундагыг надад барь

	Үлэмжийн түүнд харьяат бүгдийн ухаан живэг

	 

	Тэдний хувьд цэнхэр хундагатай дарс гэгч

	Тэнгэрлэг оюунд нал эрдэнэ шигтгэсэн мэт

	 

	Байкарын хүү Вайс султаны найрт

	Биднийг хэрэв урин залах болбол

	 

	Уянга шүлгийн минь сэтгэлд дотно зураглалаас

	Үгүй ядаж ганц шадыг унш

	 

	Мөнхийн алдраар шах өргөмжлөгдөн мандаж

	Мансуурал цэнгэлийн найрнаа залрах болно

	 

	Эцэг Байкара нь нүглээ диваажинд

	Их Аллахын өмнө дарсаар наманчилсан юм

	 

	* * *

	 

	Өө сөнчин, хорвоог бүхэлд нь нууцалсан хундаганд

	Өнгө нь солонгорон дүрэлзэх дарс хундагалан барь

	 

	Үнэндээ дарс гэгч аяганд Жемшидийн дүрийг тусгана

	Үгүй ээ, энэ чинь Искандерын толь юм шүү

	 

	Гаслан зовлонд туйлдсан бүхний хувьд

	Ганц балга нь мөнхийн ус шиг санагдана

	 

	Хызрын усыг чи аягаар шавхан хутга

	Хэн бүхний насыг энэ уртасгах ёстой юм шүү

	 

	Эцэг, ах хоёрт нь ариун энэ ундаа

	Энэ хорвоогийн баясгаланг диваажинд эдлүүлэг яах вэ

	 

	* * *

	 

	Өө сөнчин, ухааны дарсыг надад барь

	Үнэндээ энэ чинь зуун ухаанаас ч цэцэн

	 

	Өвгөн хүн ч үүнээс уруул дүрсхийн амсахад

	Үзэх төдий агшинд омголон залуу болно

	 

	Хайрын их мэдлэгтэнд хундагатайг чи барь

	Хосгүй их алдарт Мираншахад барь!

	 

	«Тэнгэр адил агуу, шах чи» гэж хэл

	Тэглээ ч үзэсгэлэн, засаг, хууль бүгд арилна

	 

	Үзсээн чи, баялгаар бялхсан орон, хотыг

	Үзэсгэлэнгийн дээдээр тэгэхэд өөрийгөө чи чимсэн

	 

	Хааны зэрэгт чухал бүхэнд чи хүрсэн

	Хаан ширээ гэдэг бол Кураганы жаргал мөн

	 

	Тэнгэрлэг эцгийгээ чи бүх л шахуудад орлож

	Титэмийн бүрэн хүчээр эсвэл өвгийгөө орлоно чи

	 

	Тэргүүлж захирах хэргэмээр ч бүхнээс илүү чи

	Туршлага мэдлэгээр ч бас л бүхнээс илүү чи

	 

	Бүх л орон улс хаанд захирагдан байна гэж

	Бүхнээс мэргэн цэцэн би чамд хэлнэм

	 

	Хаана байна гэвч, тэнгэртэй тэнцэх шах, хаана байна!

	Хаана байна, нөгөө тэгтлээ алдаршсан Бахман шах, хаана байна!

	 

	Харах нүдний чинь гэрэл гэгээ, хамаг биеийн чинь хүч

	Халгих сэтгэлийн чинь баясгалан болсон тэр хүн хаана байна!

	 

	Хаан эзний цэцэрлэгт амьд зандан цэцэглэн

	Хавьгүй их нигүүлслээр наран лугаа тэнцнэм

	 

	Эрдэм мэдлэгийн тэнгэрт Юпитер адил тэр

	Эзэмших ухаан бүхэн гарын нь доор түүнд

	 

	Ухаант энэ эрийн найраг, зохиолд автан

	Уярч гүйцсэн Меркурийн өмнө нь таг чиг.

	 

	Балчир багаасаа цэцэн билигт тэр захирагч,

	Баттай үнэнээр замнагч, суфийг1 номногч байсан

	 

	Сайн сайхан бүхнийг нь тоочин тооловч баршгүй

	Сарны доорх хорвоо түүнээс илүүг үзээгүй.

	 

	Ариун дээд бүхнийг нь үгээр хэлэвч баршгүй

	Аялгуулан дуулан магтавч үнэндээ би гүйцээшгүй.

	 

	Сайн сайхан бүхнийг танин мэдэгсдийн дундаас

	Санаа сэтгэлийн ийм сайхныг эрээд ч олно гэж үү!

	 

	Өө тэнгэр, чи хүчирхийллийн үрийг таринам

	Үнэндээ хорвоог чи тааламжгүй харах юм даа.

	 

	Юунд одоо тэр хар хөрсөнд шингэж

	Ертөнцөд түүнээс хагацсан би манан дунд будилна.

	 

	Үүл манангүй наран ингэхэд хаана байна вэ!

	Өө сэвгүй сувд энэ хорвоод бий юу!

	 

	Тэгээд ч чамайг ертөнц ивээн тэтгэлээ ч гэсэн

	Түүнд оногдсон тавилан энэ биеийг чинь тойрохгүй.

	 

	Амьдрал бидний хувьд ахархан нас заяадгаас

	Ашид мөнхрөхгүйн хувийг сэтгэлдээ бат шингээ.

	 

	Хүн ардын цэцэлсэн мэргэн сургаалыг анхаар

	Хэрэв үгүй гэвэл миний хэлснийг зөвшөөр.

	 

	* * *

	 

	Өө сөнчин чи хааны хуралтад ир

	Үг дуугүй надад хундага өргөн барь.

	 

	Дарс гэгч сайхан, үүнийг бүгд мэднэ

	Дааж ядам хулан дахь айраг ч бас сайхан.

	 

	Дуучаан, чи бидэнд ур чадвараа үзүүл

	Дуу зохион аял, ятга хөгжмийн эгшигт

	 

	Хөгжим юуны чавхдасыг хүүрнэн эхлэхийн цагт

	Хаанд хундага өргөн есөнтөө мэхийн ёсол.

	 

	Сөнч өө, чи мэхийн байж хаанд хундага барь

	Сүүлд нь харин шавхрууг нь доорд надад өг.

	 

	Тэгэхэд л би согтуу маягаар харагдъя

	Тэгээд л найрын яриа хөөрөөг хөгжөөе.

	 

	Онцлох сүр сүлд нь омголон Яфета болсон хүн

	Олон олон ордыг өвлөн захирагч мөн.

	 

	Удам судраараа бол чи хаадын хаан мөн

	Уг алдраараа бол сүлдний сүлд гэж хэл түүнд.

	 

	Шахын хувьд бол сэтгэлийн нь эрхэм зочин

	Садан төрөл, бас хүү нь юм шүү.

	 

	Хэн гэгч чи хаана ирснээ бод

	Харийн ямар оронд хэний суудлыг болгооно вэ!

	 

	Шахын хувьд өөр ямар хаан байх вэ! ганцхан чи

	Сэтгэвээс бүхэнд эрхэм ямар зочин байх вэ?

	 

	Сэтгэлээр агуу уудам, хүчирхээг, манай шах

	Сэтгэл зовох юмгүй найдаж болно чи түүнд.

	 

	Зорьсон хэрэг чинь бүтнэ, зовох хэрэггүй үүнд

	Зол жаргалдаа бахдан хүрээндээ эгэх чинь магад.

	 

	Эзний суудлын дэргэд дэмжлэг тусламжийг олж

	Эвлэршгүй өрсөлдөгчдөө чи эргэлтгүй дарах болно.

	 

	Уугуул суугуул газраа хүндтэй очъё гэвэл

	Учрах түвэг чирэгдлийг эздэд онооё гэвэл

	 

	Ажил үйлсээ бол ард олондоо шагшуулъя гэвэл

	Алсад ирсэн зочин эрдэнэс хураах нь зүй.

	 

	Шах, чи төгөлдөр, чи шударга

	Сэтгэлээ догдлох үес сэтгэлийн угаас нигүүлсэнгүй.

	 

	Энэ мэт сургамжийг эрж хайх хэрэггүй

	Эрхэм зөвлөгч ч өөрөө үүгээр дутаж болно.

	 

	Төвшин үйлийг чи дадал зуршлаа болгосноор

	Түмэн олны дунд алдар хүндийг олжээ.

	 

	Үйлс хэрэг бүхнийг чинь тэтгэн туслахын үүднээс

	Үүдсэн сэдсэн бодлыг чинь тэнгэр таалах болтугай.

	 

	Ай хөөрхий, ингээд л шахын дотнын нөхөр боллоо

	Аль алинаа гэсэн сэтгэл ашид та нарыг холбох болно.

	 

	* * *

	 

	Өө сөнчин, султаны дарснаас сөгнө

	Үнэндээ үүнийг чинь базиликаар амталсан юм.

	 

	Уруул дүрэн амсаад гуйлгачин ч хүртэл

	Улсын эзэн шиг өөрийгөө бодог гэж ингэдэг юм.

	 

	Согтуу улсад огторгуй тэнгэр ч атугай

	Шилний хэлтэрхий шиг өчүүхэн санагддаг юм заримдаа

	 

	Өөрөө бол хүн хүлэг шиг ч өргөмжлөх алдар нь султан гэдэг

	Өндөрт дээдлэн шүтдэг тэр хүндээ өргө гэм хундага.

	 

	Ариун үйлсээрээ тэр тэнгэртэй тэмцэх зүй ч

	Адгийн чандартай өөрийгөө зүйрлэхээс буцахгүй

	 

	Агуу чадлаар бол дээдэстэй зүйрцэх боловч

	Аядуу номхон байдлаар гуйлгачинтай дүйцэж болмоор

	 

	Алтан хундаганы амсрыг зуухын төдийд

	Аз жаргалын цолгин баярт мансуурна тэр.

	 

	«Бүхэнд чи таларх, тэгээд

	Бурхны зүг сэтгэлээрээ тэмүүл» гэж хэл.

	 

	Ядуу зүдүүг хүндлэхэд хэн чамайг удирдав

	Ядуу зүдүүг шагшихад хэн чамайг сургав?

	 

	Харах өнгөндөө хүн хүлэг шиг ч шах юм шүү тэр

	Хааны болон ерийн хэрэгт хэн ч түүнтэй тэнцэхгүй шүү.

	 

	Агуу их энэ чанараар хэн тэгж алдаршив

	Аливаа үеийг эзэгнэсэн шахуудын шах Абдулгазь.

	 

	Хувь заяагаар зам мөрд чинь тохиосон

	Хамагд сургах багш, шах, эцэг чинь тэр билээ.

	 

	Цагийг эзэлсэн шах, чиний хувьд зөвхөн тэр л

	Цагдах ах, төрөл садан, цаашилбал эзэн чинь.

	 

	Зүтгэлийн баяслыг цээжиндээ хадгалж

	Зүтгэлийнхээ мөрөөр бурхан зүг залар.

	 

	* * *

	 

	Кенидийн цомд ундаан сөгнө, сөнч өө

	Үзлийн жөтөөрхөгчид түүнээ ойртуул.

	 

	Зүрхний ритодод ормогцоо л тэр

	Зүйргүй их гэрлээн бялхуулж

	 

	Үг хэл хүрэлцэх нь үгүй санаануудыг

	Үлэмж дээд тэнгэрийн дүрээр гийгүүлнэ.

	 

	Хурц ухаан, эд хаваараа шахын адил

	Хурим найрын чимэг болсон хэн байна вэ!

	 

	Эрхэм түүнд бишрэн зүтгэгч хүмүүн

	Энгүй ухаанд нь ийм хүслийг толилуул:

	 

	«Аз жаргалын наран, ариун сайхны цэцэг ээ

	Эзний цэцэрлэгт дүйцэх ургамал ингэхэд ер алга аа

	 

	Адамаас өнөөг хүртэл эзэгнэсэн удам чинь

	Агуу сүрээрээ залгамж хойчоо гартааж байна.

	 

	Санаа бодол чинь бол төгс төгөлдрөөр бялхан байна

	Санаж хийх үйлсдээ тэднийхээ туурайг хатаа.

	 

	Эрхэм дээд бүхнийг цээжин дотроо хураа

	Энэ биеэ магтах сэтгэлийн зам мөрийг хаа

	 

	Цэвэр сувдаар бүрдмэл чи хүмүүсийг

	Сэтгэл оюуны нь ариунаар үнэлж бай.

	 

	Амьдралыг туулахад чинь тэгвэл тэнгэр тэтгэнэ

	Алслах замд чинь түшиг болно.

	 

	Тэнгэрээс нэгэнт Мушин чи тохогдсоноос

	Тэвчээр барилтай байж дарсны гамшгаас зайлсхий.

	 

	* * *

	 

	Ойртон янагшихын хундагыг сөгнө, сөнч өө

	Одоо миний дуртгалд тэр бүсгүйн янаглал сэргэг.

	 

	Хагацан холдоод түүнээс, удлаа би удлаа

	Хайр янаглалын үеэ тачаадан хүснэм би.

	 

	Өнгөрсөн тэр л өдрүүдэд хайрыг минь булаагсад хаана байна!

	Өр зүрхний үгээ хэлэлцэгч хайрт нөхөд минь хаана байна!

	 

	Бүгд харь холд, алсын замд одож,

	Үүрд мөнхийн цэцэрлэгийг орон байраа болгожээ.

	 

	Хагацах бүрдээ би сэтгэлээрээ дүрэлзэн шатсан

	Хагацаж дасаад одоо дүрэлзэн шатав аа өөрөө.

	 

	Үлджээ ганц л нөхөр, амьд мэнд явах болтугай,

	Үнэн зөв зорилгыг амьдралд тэр минь олох болтугай.

	 

	Үнэнчээ тэр минь ямагт оногдсон хувьт үүрэгтээ

	Өөрт нь бас амьдрал үнэнч байх болтугай.

	 

	Үнэнээр явсан тэр хувь хишгийг олоод

	«Үнэн ярих юм хүмүүс» гэж хэлж байсан юм шүү.

	 

	Үнэнч шударга явсныхаа хувийг хүртэхийн цагт

	Үнэнч шударга хүмүүсийг хундага өргөн дурсаарай.

	 

	Хагацлын хүлгийг довтолгон байж чамд би

	Хайрт хоёр нөхрийнхөө хувь заяаг даатгая, байз.

	 

	Догдлох зүрхний баяр баясгалан, дотор сэтгэлийн минь амгалан болсон

	Нэг нь миний найз нөхөр, төрсөн үр шиг минь энхрий.

	 

	Нөгөөд нь бол би сэтгэлийн угаас баясан итгэдэг юм

	Найзлан нөхөрлөхөд дүүгээс зуун хувь илүү халамжтай.

	 

	Амьдралын цэцэрлэг дунд гургуул мэт үзэсгэлэнтэй

	Анд нөгөө нөхөр минь бол агар мэт гуалиг.

	 

	Залуу халуун сэтгэл бүхний чимэг болно нэг нь,

	Залуудаа шамдах эрдэм ухааны цэц нь болно нөгөө нь

	 

	Эрдэм мэдлэгт шамддагаараа алдар суутай нэг нь

	Эрдэмтэн мэргэдийг ч улайлгадаг энгүй чадалтай нөгөө нь.

	 

	Эхнийхийг нь бол зүй ёсоор Мирза-Бек гэдэг юм

	Энэ нэр хаана ч олны дунд дуурьсгалтай.

	 

	Өөр нэгний нь тухай ам ангайх төдийд

	Өвгөд, багачуул бүгд л Мир-Дервиш! гэж шуугина.

	 

	Нэгээс нь хагацахад миний сэтгэл дүрэлзэн шатсан юм

	Нөгөөгөөс нь хагацахад би сэхэшгүй гасланд учирсан юм.

	 

	Тэдний тухай сонсох хэл чимээ тасрахад

	Тэнүүн хорвоогийн амьдрал зовлон болсон өөрт минь.

	 

	Сураг ажиг сонсвол өөрт минь мэдэгддэг юм шүү

	Сонортоо өртсөн бүхнийг яаран дуулгадаг юм шүү.

	 

	Диваажингийн найран дээр тэд минь байх аваас

	Тэсэх аргагүй хагацлын гуниг зовлон минь нэмэгдэнэ.

	 

	Тэнгэр чамайг ямагт тэтгэж явах болтугай

	Тэгээд ч сөнчин чамд цэнгэлийн хундага өргөтүгэй.

	 

	Амьдралын хундагыг чи амсрыг нь бялхтал дүүргээд

	Амьдын бэлэг гэж золгох өдрөө тооц.

	 

	Хүмүүст амьдрал үнэнч байж уу, үгүй юу, үз

	Хор гэмээс өөр юу заяасныг нь хяна!!

	 

	Тэнүүн хорвоод шах ч, бек ч мөнх бусыг сана

	Тэнгэрт өршөөгдсөн шах, Бек хаана байна, ер нь!

	 

	Тарчилгагч Султаны дайчид хаана байна, ингэхэд!

	Тамдаа тэднийг бүгдийг нь үхэл аваачсан

	 

	Хаана байна Кембер—Али, хаана байна Мазид, хаана байна!

	Хаана байна Султан өөрөө, хаана байна. Нур-сайд!

	 

	Агуу их гэж өөрийгөө ямагт өргөмжлөгсдөөс

	Алга дарам мөр нь ч үлдсэнгүй биш үү.

	 

	Арилсан тэд, гэвч чи мөнхөд үлд

	Аймшиггүй итгэ, мөнхрөлд хүрэх замыг олно гэдэгтээ.

	 

	Хундаганд мэлмэрэх дарс амжилтын чинь сурвалж

	Хурмаст тэнгэр тэтгэх болтугай чамайг!

	 

	* * *

	 

	Дахин дахин дарс хундагал, сөнч өө

	Дарс гэдэг нар, хундага гэдэг од юм шүү.

	 

	Торго эрээлэн будагч тэр Сухейль

	Тунамал мөнгийг сарнайн өнгөөр хулдахгүй.

	 

	Хөөрхий миний сэтгэл Сухейлийн зүг дэвнэм

	Хөөрхий миний сэтгэл нөхрийн зүг дэвнэм.

	 

	Аян замдаа түүнийг эс олбол би

	Анд юугаа дурсан байж хундагатайгаа уух юм шүү.

	 

	Харах нүдээ би өнгөнд үл алдана

	Хань нөхрөө бодон байж өгүүлнэ, ингэж хэлнэ

	 

	«Өө, хүмүүсийн манлай, сэтгэлийн чинь гүнд хоёр анд байдаг юм

	Үүрдийн тэр түшгийг нэр төр, мэдлэг гэдэг юм.

	 

	Ийм л гүнд сувд эрдэнэ чинь оршдог юм

	Энэ л хорвоод тэр чинь «Мөнхийн ус» гэж алдаршдаг.

	 

	Сарны доорх хорвоод чамтай дүйцэх нь үгүй

	Санаа бодол чинь амьд, аз жаргал чинь энэ.

	 

	Үргэлжид чамайг хайрласан тэнгэр бол чамайг

	Өөрийнхөө эрхлүүлж өсгөсөн хүү гэж үздэг юм.

	 

	Хэнд ч итгэж хэлдэггүй сэтгэлийн минь нууцыг хуваалцдаг

	Хүн бүхнээс дотно анд минь байсан чи.

	 

	Хувь заяанд минь бас зовлон багагүй байлаа

	Хаана байна гэтэл чи, түүнийг чамд ярих сан!

	 

	Хатуу ширүүн тавилан чи биднийг салгасан

	Хагацал зовлонгоор миний хэнхдэг цээжийг төөнөсөн.

	 

	Өмнө нь ч, бас л миний энэлэл багагүй байсан

	Өнөө бол заяа минь гаслан, зовлон л болжээ.

	 

	Тэнгэрт хүндэтгэлээ илэрхийлээд аз жаргалыг эдэл

	Тэгээд амьдралын зовлонгоос дураар чөлөөтэй бай.

	 

	Амьдрал гэдэг богинохон, гуних хэрэг үгүй

	Амсаж өнгөрүүлсэн өдрүүдийнхээ аз жаргалыг сана.

	 

	Сул асгасан сувд мөрүүдэд нь гялалзах найрагч бол

	Цэг тавих бүрдээ гайхамшгийг туурвиж байдаг юм.

	 

	Үг яриагаа бол эрдэнэт үгээр урсгагчид

	Үхсэн хүнийг ч болсон амьдруулж чадах увдистай.

	 

	Хорвоод мөнхөд тэргүүлэгчдийг

	Хосров, Салман, Кемаль, Саадийг дага.

	 

	Тэнгэрийн тааллаар тэд хэдийн үгүй ч

	Тэдний нэгийг орлох болно чи, найраг минь.

	 

	Хэнтэй ч чи өрсөлдөн сэтгэлийг нь ававч

	Хариу болгож өөрийнхийгөө өгнө.

	 

	Хэнд ч гэлээ шүлгээ уншихад чинь

	Хөөрөн баясаж сэтгэлээрээ дуу алдан угтана.

	 

	Эцсийн эцэст, хөөр баяртай бай, амьд л бай

	Эцсийн эцэст, энэлж бүү гашууд.

	 

	Үгийг чинь сонсохоор хэн ч ирлээ гэсэн

	Өр зүрхийг нь баястал хөгжүүн ярьж хөөр.

	 

	* * *

	 

	Өө сөнчин, сэтгэлд минь баясгаланг хэн юүлнэ!

	Өр зүрхний гунигийг долгисын хуурай арилгаг.

	 

	Ийм л замыг сонгосон хүн уушны газар

	Эрх дураараа, урилгагүй зочноор ирдэг юм

	 

	Уулзаж учирна, тэгэхэд нь би түүнтэй,

	Угтаа яриагаа ингэж би эхэлнэ:

	 

	Уянгалан дуулагчаа, найраг шүлэгт чинь бол

	Утга санаа нь ид шидтэн, үг үсэг нь илбэ юм.

	 

	Найраг шүлэгт чи бол ухаалаг шунган сэлэгч

	Найруулж зохиосон шүлэг чинь бол сувд, алмаасын хослол.

	 

	Үзгээ чамайг цаасанд хүргэх төдийд

	Уянгат шүлэг бүтэн ботиороо ундарна.

	 

	Анвари юм уу, Хакани шиг юм чи

	Аль эсвэл Ферьяби юм уу, Исфагани шиг юм чи.

	 

	Үгийн мөнхийн усыг чи шүрших юм

	Үнэн сэтгэлийг түүндээ чи шингээх юм.

	 

	Өргөмжлөн дуулах шүлэг найраг мөхжээ

	Үнэндээ манайд мартаад үүнийг уджээ.

	 

	Бичиж туурвисан магтаал бүхнээ чи

	Бэхэнд дүрсэн үзгээр бүтээсэн нь мэдээж ч,

	 

	Үнэн чанартаа энэ чинь амьд хорвоо бүхэлдээ,

	Үг үсэг нь бол «мөнхийн хар өнгө» болжээ.

	 

	Үзгээс нь сувд асгарагч хүний хувьд

	Үгээ харамнахыг мартах цаг болжээ.

	 

	Үг хэчнээн цөөн бол шүлэг төчнөөн төгөлдөр

	Үүнд л чиний магтаалын мөн чанар оршино.

	 

	* * *

	 

	Сэтгэл зүрхний минь сэв-зэвийг хурдхан арилгаг

	Сөнч өө, чи толин хундагыг надад барь.

	 

	Дарс гэгч сарнай адил, хундага өөрөө толин гялбаатай

	Даамай тэдний өнгө холилдоход сарнай адил гал улаан.

	 

	Ухаан бүрдмэл энэ хундаганаас уун байж

	Улс амьтанд нээе би, яриа гэгч юу болохыг.

	 

	Урьтаад чи миний санаа бодлыг мэдлээ

	Угтаа миний яриа үүнд л хөтлөх юм.

	 

	Өнө эртийн тэр цагт тэнгэр бурхан

	Өөрийнхөө бүтээсэн махбодод шингэх үес.

	 

	Хүний биед амин сүнс гэж үгүй байжээ

	Хорвоо дэлхийг бүтээгээгүй байжээ.

	 

	Долоон агаар, есөн тэнгэр бий

	«Тогтоно, бүрдэнэ!» гэхэд үзэсгэлэнт хорвоо амилжээ.

	 

	Гэгээн энэ хорвоо чиний л төлөө бүрдсэн

	Гайхамшигт чамайг орлох юм энэ дэлхийд үгүй.

	 

	Эх газар, тэнгэр, усны мандал

	Эдний аль нь ч.

	 

	Энэ үес чи өөрийнхөө мэдэх

	Энгүй нууцат амин сүнсийг тээж ирсэн.

	 

	Үзсэн бүхэн чамайг үзээд гайхсан

	Өөрийн чинь заяа хэчнээн бэрхийг үй олон бүгд харсан.

	 

	Чамтай дүйх нөхдийг би мэднэ

	Уудлан ярилцах үедээ тэднийг харсан юм.

	 

	Уудам тэнгэр, оддын зүг харан байж

	Удаан гэгч нь ярин байсан тэд

	 

	Мөнхийн галын очис-одод гэтэл

	Миний адил чамайг бас үлдээжээ.

	 

	Өөрийгөө би өөрөө эрдэнэ гэж болох уу!

	Өөрийг чинь л тэгэхлээр ингэж нэрлэе би

	 

	Сэтгэлийг минь сэргээх гэж хичээ, оролд

	Сум шиг өнгөрөх агшин бүрийг цэгнэж бай.

	 

	Амьдрал гэгч ирмэх төдий агшин өөр юу ч биш

	Агуу Хызрагийн таалал-өөр юу ч биш.

	 

	* * *

	 

	Өө сөнчин, далай хундагыг надад чи барь

	Өр төөнөх цангааг түүгээр би тайлъя.

	 

	Цалгих далайг ууж эхлэхэд минь чи

	Цацаг гэж зуу зуун сувд өгөөрэй.

	 

	Бөнжгөнөх дуслууд сувд болон унана

	Бадмаараг, сувдын аль аль нь дөл адил төөнөнө.

	 

	Улайдмал од шиг бадмааргаар би

	Улс амьтны зүрхийг түншье.

	 

	Энэллийн дуу газар сайгүй хадвал ч хадаг

	Элэг зүрхээрээ би боржин мөргөвөл ч мөргөг.

	 

	Ухаан солиотой амьтан шиг орилно би

	Золбин нохой адил гийнан гасална тэгээд.

	 

	Хан хорвоогийн наран хиртэн харанхуйлтал

	Хэнхдэг цээжнийхээ гүнээс санаа алдана би.

	 

	Хэрэв би ухаан солиорвол хэрхэвч энэ нүгэл биш ээ

	Хэнээс чухам хагацан салсныг минь хэн хүнгүй бодож.

	 

	Хан хорвоог эргэн тойрон халиагаад ч, тэнгэр огторгуй

	Хатан дэлхийд мөрийг нь ч олж үзээгүй тэр хүн хаана байна?

	 

	Хүмүүсийн дундаа түүнтэй эгнэх хүнийг

	Хайж эрээд цөхөрлөө би барлаа.

	 

	Ертөнц дэлхий замдаа орсон тэр цагаас эхлээд

	Ерөөсөө тийм хүн олдохоосоо өнгөрсөн юм болов уу.

	 

	Ухаантныг гартаасан ухаант имам түүнийг

	Үнэний хорвоод мандуулсан юм ислам үүрд.

	 

	Хүчээ үл хайрлан суфист үнэний төлөө

	Хүчин зүтгэж тэмцэгчдийн нэг байсан тэр.

	 

	Цээжинд нь зуун мянган ертөнц айвуухан багтаж

	Зүрхэнд нь зууны мянган ухаантны суудал оршин байсан.

	 

	Бартаат замаар алхагч өөр нэгэн бол

	Алхаад өнгөрсөн мөрийн нь нэгэнд нь ч хүрэхгүй байсан.

	 

	Ухаантан мэргэд бол түүнийг «Мэдлэгийн оргил» гэнэ

	Увайгүй цэцэрхэгч бол харин «солиотой шинж бий» гэнэ.

	 

	Эрдэм ухаанаар хүмүүст алдаршсан Жами

	Энгүй мэргэн суфист байсан, ямагт.

	 

	Наран болсон түүний дэргэд би тоосны төдий өчүүхэн

	Нарыг газар шороотой адилтгаж ер болох уу!

	 

	Чадал ухааныхаа хүрээг зуу дахин тэллээ ч

	Чааваас, би яаж түүнтэй эгнэх билээ

	 

	Ухаан санааныхаа бадралд тэр үзэг барьж яваагүй

	Угаас миний нэрийг дурсаж байсан нь үгүй.

	 

	Гэхдээ тэр миний сэтгэлийг үнэнээр хөвчилж

	Гэрэлт мөрүүдийг дурайлгах үзгийг минь хөдөлгөсөн.

	 

	Өөртөө шадарлахын заяаг надад хайрлаж

	Өгөөмөр бэлэг болгож найзын алдрыг олгосон.

	 

	Ургасан наран гэхдээ жаргадаг нэгэн ёстой

	Уйтай харанхуйд би зуу дахин гунигтай.

	 

	Тэсэн тэвчих ёстой би, гэвч

	Тэсэшгүй бэрх юм, хагацал минь!

	 

	Өргөн барьсан хундага чинь эсвэл надад

	Үүрд алдагдсан амгаланг заяаж мэдэх юм.

	 

	* * *

	 

	Хоосон ахуйн эцсийг үзэхийг хүснэм би

	Хоосон ахуйн хундагыг барь, сөнч өө.

	 

	Хоосон ахуйн дарсанд согтоод би

	Хоосон ахуйн уушны газар оръё.

	 

	Наргианчидтай би уун цэнгэж

	Нанчидын цомыг архичидтай цуг хоосолъё.

	 

	Мөнх бусын хундаганаас уун зоригжоод

	Мөн тэдний араншныг өөртөө шингээн авъя.

	 

	Хэдийгээр тэр бүхнээс хүчирхэг, сэтгэлээр уудам ч

	Хоосон ахуйг гэтэлж чадах нь үгүй.

	 

	Төрсөн бие нь чандар болон хэвтсэн ч, тэр

	Төгөлдөр ухааныхаа гал дөлөөр тэнгэр огторгуйд байсан.

	 

	Өөрийгөө өргөмжлөхийн «би»-г умартсан тэр

	Өчүүхэн ч нүгэлгүй, даруугаас даруу суфист байсан.

	 

	Мөнх бусын ертөнцөд түүний бараа сураг ч алга

	Манай ертөнцөд байсны нь ул мөр ч алга.

	 

	Өнгөндөө бол тэр миний багш, эцэг

	Үнэн чанартаа бол зөнч мэргэн номч.

	 

	Өөрөө тэр намайг хүү, нөхөр, дүү гэдэг байсан

	Үгийг нь дагагч боол нь байсандаа хязгааргүй баярланам

	 

	Аж төрөхийн гай гамшиг бүхнээс

	Авардаг байсан, тэр намайг.

	 

	Бухимдал, төөрөгдлөөс ангижруулан соёрхож

	Бодол сэтгэлийн эргэлзлийг нягтруулдаг сан.

	 

	Дуудах нэрийг нь Хасан гэдэг, дуурьсах алдрыг нь Сейнд гэдэг

	Энэ хоёрын аль алинд нь эх орны минь алдар дуурьсдаг.

	 

	Мөнхөд түүнийг одоход нь тэнгэр огторгуй тосож

	Миний хүслийг дагуулж, дайсагнасан сэтгэлийн үүднээс.

	 

	Диваажинд хүрэх замыг түүнд зааж өгөхөд

	Давшгүй хагацлын тамд би харин унасан юм.

	 

	Амьдралын гэгээ мөхөж, уйтгарын мананд автав би

	Асарлах тэнгэрийн доор уйлан хайлан цурхирнам би.

	 

	Ийм хүмүүсийг алдахдаа бид

	Эмгэнэл, гашуудлын атгад ордог.

	 

	Итгэл найдвараар амьдардаггүй сэн бол надад

	Энэ зовлонг тэвчихэд бэрх байх сан.

	 

	Энэлэл шаналлыг би чинь юугаар анагаах билээ!

	Итгэлт нөхөр минь одоо дарс болсон байна.

	 

	* * *

	 

	Өө сөнчин, иран маягаар дарс сөгнө

	Уянгат дуугаар хоршин сэтгэлийг минь амарлиулаг

	 

	Хундагыг минь чи пехлевидийн маягаар дүүргэ

	Хөөсрөх дарс далай адил цалгиг

	 

	Ой, ухаан хоёроо хий дэмий алдалгүй

	Ууя, би түүнийг эрэлхэг баатрын төлөө.

	 

	Суфизмыг баримтлагчдыг удирдан дагуулагч тэр

	Санасан бодсон хэргээ гардан хийхдээ гарамгай.

	 

	Аглаг тэнгэрт бол наран юм шүү тэр

	Амьдралын ертөнцөөс харин Иса шиг хөөгдсөн юм.

	 

	Идэрхэг биеийн хүч нь арван зааныхаас ч давна

	Эв найрыг барилдвал шоргоолж адил гэмгүй.

	 

	Огторгуй шиг уудам ширээнээ зочин гийчдийг урина

	Олон бүгдээр тэнд хүндэтгэл хайрыг эдэлнэ.

	 

	Өлөн зэлмэн ядуусыг найрт урихаас буцахгүй тэр

	Өөрөө тэдний дунд гуйлгачин адил даруу.

	 

	Үзэсгэлэнт Нимат Абадыг цогцлуулаад

	Өгөөмөр хишгээрээ ард олныг тэтгэсэн тэр.

	 

	Наран адил халуун, дүгрэг улаан бинг

	Найрын газар очсон хүн бүхэнд түгээсэн сэн

	 

	Эрдэм ухаанд шунан дурлахад нь

	Энгүй авьяас нь бүхэнд илэрсэн сэн.

	 

	Ухаан мэдлэгт ид шидийг үзүүлсэн тэр

	Уянга найраг нь тэнгис далайн сувд.

	 

	Хүчтэнд бол тэр хүчээр давуу өрсөлдөгч

	Хүчгүй буурайн хувьд хөөрхий гунигт амьтан.

	 

	Эмгэг шарх, энэллийг анагаах эм болсон тэр

	Эрхэм нөхөр, зарцын адил дөчин жил болсон сон.

	 

	Өөрөөсөө бусдад хэлэмгүй нууцыг ч түүнд итгэдэг сэн

	Өөртөө байгаа бүхнийг хуваалцахаас буцдаггүй байсан сан би.

	 

	Энд надтай хүүрнэгч олны дотроос

	Энгүй үнэнч, санаа нэгтэн минь тэр байсан.

	Хорсголонт тэнгэрийн эрхээр тэр минь

	Хосгүй энэлэлт сэтгэлээс минь хагацан одсон.

	 

	Хагацан салаад амгаланг би умартаж

	Харуусал гомдлыг гашуунаар урсган байнам.

	 

	Эмгэнэн гашуудаад дуртгалаасаа ангижиршгүй нь

	Энэ биеийг мартагдуулахуйц тийм дарс хаана байна!

	 

	Хайрын дарсыг хурдхан сөгнө, сөнч өө

	Хамаг сэтгэлээ би хайрд зориулсан хүн.

	 

	Ууж согтсон хүн биеэ галдахаас буцахгүйгээр

	Ухаан санааг мансууруулах тийм дарс өг.

	 

	Дүрэлзсэн тэр гал сэтгэлийг нөмрөн авахад

	Дурлал хайрын гал дөлийн тухай яриагаа би эхэлье.

	 

	Цэнгүүхэн тэнгэр намайг эзэмдсэн юм

	Чингээд би өөрийгөө мартчихсан юм.

	 

	Үзэсгэлэнт тэр дагина хүсэл сэтгэлийг бадраахад

	Өр зүрхээ би ухаангүйн жолоонд атгуулсан юм

	 

	Хайрын ухаангүй явдалд бүрэн автсан хүн

	Хэнхдэг цээжний нууцыг хадгалж байж чадах уу!

	 

	Амраг сэтгэлд бас л над шиг автсан

	Анд гэж миний нэрийддэг нэгэн

	 

	Шаналал зовлонг минь тэсэж ядан байхад нь

	Сэтгэлийн явдлаа уудалж ярьсан юм би

	 

	Ярихгүй байлаа ч тэр, зүрхний минь нууцыг

	Ямар ч байсан тухайлж мэдэх нь лав

	 

	Сул дорой биеийг минь сэтгэлийн шаналал тарчилгав

	Сэхэхийн аргагүй гуниг хэнхдэг цээжийг минь эзэмдлээ.

	 

	Хорслын ихээр тэнгэр намайг залхааж

	Хавь ойрынхон минь ч түүний жишгийг дагалаа.

	 

	Амьдралын зам зуурт анд байсан хүн маань

	Аюултайн дээд аюулт дайсан болж хувирлаа.

	 

	Могойн хорт хэлээр тэд намайг хатгаагүй ээ

	Мөнх тэнгэр, газар чулуун мөндөр буулгасан юм.

	 

	Ойр дотнын бүхэн минь дайрах өстөн болцгоож

	Орчлонг харах нүдийг минь бүсгүйчүүл зүүгээр сийчнэ.

	 

	Амь амьдралаа алдаад үхэтхийн унаж

	Арга тасран сульдаж газар дэрлэсэн юм би

	 

	Энэлэл шаналлаа би тоочивч барах арга үгүй

	Энэ хорвоо бүхэлдээ царайгаа надаас буруулжээ.

	 

	Мах ясаараа би зуун өвчнийг туулж

	Мартахын аргагүй шаналан санаа сэтгэлээрээ эдэлсэн

	 

	Зүрх шимширтэл ёолон үхэхээр шийдэхэд минь

	Зүг зүгтээ зугтсан юм эмч нар надаас

	 

	Үл оршихын ертөнц рүү алхах гэтэл минь

	Үнэхээр шадарлахын итгэлийг шах надад төрүүлсэн

	 

	Үгийнх нь гал дөлөөс итгэлийг би олж

	Үхлийн агшинд түүнээс нь авралын шижмийг атгасан

	 

	Хөөрхий надад гэтэл шадарлахын хувь заяасангүй

	Хий хоосон төсөөлөлд л үлджээ тэр нь одоо

	 

	Цөөнгүй шавь нарыг би номын мөрд хөтөлсөн ч

	Цохолж тэдний нэг нь ч тус болсонгүй надад.

	 

	Хайр дурлалд намайг тарчилган шаналгагч байсан хүн

	Хагацан одоод намайг уй гунигт учруулав.

	 

	«Энэ биеийн минь буруугаар дурлалын галд шатсан

	Эдгэх аргагүй өвчтөн газар дэлхийд бий.

	 

	Шархадсан тэр хөөрхий туурь дунд үхнэ

	Шаналалт хагацалд гунин тэр хорвоогоос одно.

	 

	Энэлэлт зүрхийг нь сурахаар би явна

	Элбэн байж амьдруулна» гэж надад тэр хэлээгүй.

	 

	Өөрөө би шаналсаар хоёр жил боллоо

	Өнгөрсөн агшин бүр нь хоёр жилтэй тэнцүү.

	 

	Одоо түүний уруул дээр шар үс цухуйжээ

	Онцолсон харцанд өртөхүйцээр шанааг нь хууз бүрхжээ.

	 

	Хааяа тэр над руу хардаг юм бас

	Хоног хоногоор дордон буйг минь ажиж байдаг биз.

	 

	Олж мэднэ гэж үү, нөхөд минь, би

	Одоо түүнийг чухам хэнтэй дарс уудгийг нь!

	 

	Хайрын ямар сэтгэлд зүрх юугаа тушаасныг нь

	Хаана чухам найрлаж хоногийн ихэнхийг бардгийг нь

	 

	Хувь заяа нь тийм бол яая гэхэв, хөөрхий

	Хөхийтөл ганцаар уусаар унатал согтог, яах вэ!

	 

	* * *

	 

	Ганц ч болсон балгыг өгөөч надад, өө сөнч өө!

	Гав ганцаархнаа хүн шүү би, энэрэн хайрлаач.

	 

	Уй гунигаа сэтгэлд хадгалан байж

	Угаас гань ганцаар надад ганц хундага өгөөч

	 

	Агшин бүрд би зовлонгоо бодон гуниглаж

	Энгүй ганцаардлаа бодон нулимс асгаруулнам

	 

	Энэ дэлхийд би багагүй хэрэн хэссэн

	Эх захгүй хорвоог ханатлаа би туулсан.

	 

	Итгэл өндөр хүмүүсийн дунд ч байж үзсэн

	Эх захгүй архичдын дунд ч орж явсан.

	 

	Олон олон хүний зовлон гасланг харсан

	Орчлонгийн үй олны эмгэнэл гашуудлыг мэдсэн

	 

	Угсаа язгуур, эд хав, аз жаргалыг би үзсэн

	Ундрах баялаг, өндөр хэргэмийг би эдэлсэн.

	 

	Хүмүүсийн эрж хайдаг бүхнийг би олсон

	Хог новш мэт бүгдээс нь хормой сэгсрэн холдсон.

	 

	Өөрсдийг минь илбэдэн татагч бүхэн зам гудаст бий

	Үнэнч сэтгэлийг л харин хаанаас ч ирээд олшгүй

	 

	Үнэнч сэтгэлээ зориулсан бүхэндээ би

	Өр өшиглүүлж хариуг нь хүртсэн.

	 

	Үнэний замыг олоход нь тусалсан хүн минь

	Үзэх нүд рүү минь сум зоох гэж хичээсэн.

	 

	Өргөмжлөн хүндэлж толгой мэхийн уулзсан хүн минь

	Өөдөөс минь даруй чулуу нүүлгэн угтсан.

	 

	Харамгүй магтаалаа зориулсан хүн минь

	Хэлийг минь хэсэглэн огтчиж хаясан.

	 

	Нэр төрийг нь хамгаалж үгээ бичье гэтэл, зарим нь

	Нуурын зэгс адил гарыг минь цавчиж мэдэх нь.

	 

	Хайрлаад хариуд нь харгислалыг амсав

	Хамаг сэтгэлийнхээ оронд зовлонд цадав.

	 

	Үнэнч сэтгэлтнийг хүмүүсийн дундаас эрээд ч олохгүй

	Өр зүрхэнд минь энэ шаналал шингэжээ.

	 

	Адамын хөвгүүдэд сайны ул мөр алга

	Алаг дэлхийд угаас ийм юм болов уу.

	 

	Уй гунигаа мартаж чадахгүй шаналнам би

	Уудам хорвоод над шиг нь яах болж байна!

	 

	Энэлэн шаналсаар ухаанаа мэхэлсэн бол би

	Энэ биеэ цаазын газар тушаах сан,

	 

	Үнэнч, шударга хүн энэ ертөнцөд алга

	Өргөн хөндий, хот, цөлд ч алга

	 

	Үнэндээ би л өөрөө заяажээ,

	Өөр бусдын адил үнэнч сэтгэлээ алдсангүй.

	 

	Гэхдээ би тэднээс үг хэлээр илүүгүй

	Гэвч яах вэ өөрөө дарс хундагалан уух минь.

	 

	Зовлон, гунигийг хольж хутгаагүй үнэнч сэтгэлийн хундагыг

	Зориулж хэн надад барих юм бэ, ер нь

	 

	Аймшигт шүүхийг болтол согтуу байхын тулд

	Айж ичихийг мэдэлгүй цэнгэлийн шөнөөр ууна би!

	 

	* * *

	 

	Анд найзын адилаар дарс барь, сөнч өө

	Атгагүй нөхөрлөлийн хундага бялхан байг яах вэ.

	 

	Ууж суухад нөхдийн тухай дурсамж

	Улалзах галыг зовлонт сэтгэлд юүлдэг юм.

	 

	Гивлүүрийн цаанах үзэсгэлэн гоо

	Үүлэн цаанах наран буюу

	 

	Цэцэн Муамми ийм нэгэн байсан

	Цөл газар хүмүүсээс дайжин сууж байсан.

	 

	Хүний сэтгэлийг хөгжмөөр даллан татагч

	Хожа Камаль дагуулын хамт одсон.

	 

	Урлагийн тэнгэрт хоёргүй сэтгэлээ зориулсан

	Үзэл нэгт нөхөр минь Мир Садр байсан.

	 

	Өөрөө ч сайхан, үг хэл нь ч сайхан

	Үеийн нөхөр Тембель үнэн ариун сэтгэлтэн.

	 

	Сабзарын Алим гэдэг сайн нөхөр бас байсан

	Санаа сэтгэлийн үгээ түүнтэй солилцож суух сайхан сан.

	 

	Янз янзаар тэд надтай нөхөрлөсөн

	Ялгуун хорвоод замаа дуусгаад бүгд одсон.

	 

	Тэдний тухай дурсамжид би согтуурнам

	Тэгээд ч өөр нөхдийг үл хүснэм.

	 

	* * *

	 

	Талархлын хундагыг надад, сөнч өө

	Төгрөглөн мэлмэртэл сөгнөн барь.

	 

	Харуусал гомдлоо дарсанд живүүлж

	Хайр талархлаа төгс илэрхийлье.

	 

	Хаяа хаяа гоморхож мэдэх хэл

	Хавьгүй хөгжүүн талархалд харш биш ээ.

	 

	Сайн нөхөд олныг би алдсан ч

	Шинэ нөхдийн хүрээг бага гэж чамлалтгүй.

	 

	Тэдний нэг нь Атайн адил

	Тэнэмэл лам шиг, Фанай шиг нөгөө нь.

	 

	Нэг нь мэдлэгийн тэнгэрт, наран адил нигууртай

	Нөгөө нь мэдлэгийн тэнгэр байж дадсан хүн

	 

	Аливааг нарийн мэддэг, зориг шийдэмгий

	Авьяас төгөлдөр хатан сэтгэлтэй тэр.

	 

	Аялгуу дуунд нь уяраад Сулейман ч титмээ өгмөөр

	Асафи гэдэг яруу найрагч бас бий.

	 

	Энэ бие минь Бинайтай уулзаж явсан юм

	Эрдэм ухаанд гэвч тэр гойд болж чадаагүй

	 

	Уй гунигт үеийн минь нэг нөхөр байсан юм

	Үе үе намайг тэр эргэж ирдэг байсан сан

	 

	Хэн бүхнээс гойд Мешхеди гэж бий

	Хосгүй сайхан сэтгэлээр бийлэгжүү хүн

	 

	Эрдэм ухааны ордон гэлтэй Шафий гэж бий

	Эрхэм «Муамма» алдрыг аргагүй хүртсэн тэр

	 

	Үнэний цомд хадаатай өөр нэгэн бий

	Өөрийн минь нөхөр, үнэнч дагуул юм тэр.

	 

	Ухаангүй Катаб бол дураа хүрвэл намайг

	Уй гунигаас ангижруулахаар ирдэг юм.

	 

	Өөр бас хэдэн хүн бий, тэнгэр тэднийг

	Үйлт түшгилээс ямагт хамгаалах болтугай.

	 

	Эдүгээ би бусдын тухай дурдахгүй

	«Эмхэтгэл»-дээ би тэдний тухай бичсэн билээ.

	 

	Үл оршихын цөлд зарим нь бий

	Өөрийн минь зол болоход бусад нь энх тунх

	 

	Тэнгэрт би бас талархах юмтай хүн

	Тэгээд ч талархахын үүднээс ууна би дарс

	 

	Хагацал, шадарлал надад ялгаагүй

	Харин би дарсаа дуустал нь шавхъя.

	 

	* * *

	 

	Өө Сөнч өө, намайг аян замд дуудан байна

	Сэтгэлийн зовнилоо умартан сөгнө надад дарс.

	 

	Гал улаан дарс домбонд юүлээд өг.

	Гайхал түүнийг шимсээр сэтгэл минь мансууран согтог

	 

	Газар дэлхийн аж төрлөөс үүрд ангижиръя би

	Гар дохих төдийгөөр чамайг орхино тэгээд.

	 

	Мөнх бусын ертөнцөд хараахан очих болоогүй

	Наргианч нарын найран дээр ирэх нь мэдээж.

	 

	Газар үнсэн бөхөлзөж бүхэнд зүтгэнэ би

	Галт дарс сөгнөж, ууж сөнчин адил явна

	 

	Хувьт хундагаа тэгээд хуу шавхан уучхаад

	Хуримлаж найрлагсдын адил дарсанд зоригжино би

	 

	Үл оршихын боолууд согтуу байгаа дээр

	Өнгөт дарсанд дурлагсад бүгд уувал зохино

	 

	Хаадын хааны төлөө (хүндэтгэлийн тэмдэг!)

	Хаан, наргианч Абдулгазийн төлөө,

	 

	Гаслант Навоин адил хоног өдөр төөрүүлэгч

	Ядуу эрийг дагалдан уусан дарсандаа халамцаж

	 

	Ятга хуурын эгшигт дуулж гарна бид

	Ялгуун тэнгэрт хандаж түүний төлөө мөргөнө

	 

	Огторгуй тэнгэр бүхэлдээ оршиж байгаа цагт

	Орчлонд хүний үрс дарс зооглох нь хэвээр бол

	 

	Шахын хашаа хүрээнээ аж төрөг хөөрхий

	Шаагьсан найрын үеэр сөн түшиг, яах вэ

	 

	Үдийн наран адил алдрын оргилд гарвал ч гараг

	Үлэмжийн Жемшидийн цомоос дарс хүртвэл ч хүртэг

	 

	Хувь заяаны хууль эргэн орчих хүртэл

	Хорвоод сөнчин биднийг үүрд захирвал ч захираг

	 

	Санваартан хутагтууд мөргөлөө түүнд зориулж

	Сахиулсан тэнгэрүүд, «Мангааламыг» нь дуулцгааж байна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Өрөлтөд 1981 оны 11-р сарын 1-нд

	Хэвлэлд 1981 оны 12-р сарын 20-нд

	Цаасны хэмжээ 70х108/32. 

	Хэв. хуудас 4,25 

	Хэв. нэгж хуудас 4,97 

	Тооц. хуудас 3,13 

	Хэвлэсэн хувь 3000 

	X. г № 464/80.

	Зах № -256

	 

	Үнэ 6 тө 45 мө

	 

	Улсын хэвлэлийн газар, Улаанбаатар

	Элдэв-Очирын гудамж, 7

	 

	Сүхбаатарын нэрэмжит хэвлэлийн комбинатад хэвлэв. 

	Улаанбаатар, Сүхбаатарын талбай, 6

	
Заметки

		[←1]
	 Суфизм — 8-р зууны үед гарсан Исламын шашны нэг урсгал. Энэ үзлийг баримтлагчид нь тэнгэр бурхан байдгийг номлож, даяанч байдлын амьдралыг эрхэмлэдэг байна.

